ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2025 ԹՎԱԿԱՆԻ ՄԱՐՏԻ 20-Ի N 338-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ


1. Անհրաժեշտությունը
Սույն որոշման նախագծի (այսուհետ՝ Նախագիծ) ընդունումը պայմանավորված է Հայաստանի Հանրապետությունից արտահանման սահմանափակման ներքո գտնվող Հայաստանի Հանրապետության ծագման որոշ ապրանքների՝ Հայաստանի Հանրապետությունում իրացման աջակցության ծրագրի գործողության ժամկետը 3 ամսով երկարաձգելու անհրաժեշտությամբ՝ հաշվի առնելով ծրագրի արդյունավետությունը և շահառու տնտեսավարող սուբյեկտների բարձր հետաքրքրվածությունը։ 
2. Ընթացիկ իրավիճակը եվ խնդիրները
ՀՀ կառավարության 2025 թվականի մարտի 20-ի N 338-Լ որոշմամբ հաստատված ծրագրի արդյունքում շահառու տնտեսավարող սուբյեկտները կարողացել են մեղմել արտահանման սահմանափակումների ազդեցությունը՝ ապահովելով արտադրական գործընթացների շարունակականությունը և արտադրության շղթայի երկարացումը։
Ծրագրի իրականացման ընթացքը վկայում է, որ հաստատված 100.0 մլն դրամ բյուջեից մայիս ամսից առ այսօր արդեն իսկ փաստացի տրամադրվել է 36.8 մլն դրամ, ինչը կազմում է մոտ 37% կատարողական։ Տվյալ ցուցանիշը փաստում է շահառու ընկերությունների բարձր ակտիվությունը և շարունակական դիմումների հոսքը։
Ծրագրի շրջանակում ընդգրկված հիմնական արտադրող ընկերությունները վերջին ամիսների ընթացքում ապահովել են արտադրական ծավալների աճի կայուն դրական դինամիկա, ինչն արտահայտվում է հետևյալ կանխատեսումներով՝
· հոկտեմբերին՝ 1375 տոննա,
· նոյեմբերին՝ մոտ 1600 տոննա,
· դեկտեմբերին՝ մոտ 3000 տոննա,
որն ավելի քան կրկնապատկում է նախորդ ժամանակահատվածների միջին արտադրական ցուցանիշները։ 
Միևնույն ժամանակ, մի շարք շահառու ընկերություններ, որոնք գտնվում են ներդրումների ավարտական փուլում, դեռևս չեն հասցրել ամբողջությամբ իրացնել իրենց պլանավորված արտադրանքը։ Այդ հանգամանքը, ինչպես նաև ծրագրի դրական արդյունքները, հիմք են տալիս նպատակահարմար համարել ծրագրի գործողության ժամկետը երկարաձգել ևս 3 ամսով՝ մինչև 2026 թվականի մարտի 31-ը։
3. Տվյալ բնագավառում իրականացվող քաղաքականությունը
Արտահանման սահմանափակումների ազդեցության մեղմման, արտադրության խթանման և ազգային արդյունաբերական ներուժի պահպանման ուղղությամբ ՀՀ կառավարության արդյունաբերական քաղաքականության շրջանակում ձեռնարկվող քայլերի շարունակական ապահովում։
4. Կարգավորման նպատակը եվ բնույթը
Կարգավորման նպատակը գործող ծրագրի շարունակականությունն ապահովելն է՝ հնարավորություն տալով շահառու տնտեսավարող սուբյեկտներին ավարտին հասցնել իրենց ներդրումային և արտադրական գործընթացները՝ միաժամանակ խթանելով բարդ և բարձրարժեք արտադրանքի արտադրությունը, որը կպակասեցնի արտահանման սահմանափակման ազդեցությունը։ Կարգավորումն ունի տնտեսական խթանման բնույթ և ուղղված է արդյունաբերության վերազինմանը։
5. Նախագծի մշակման գործընթացում ներգրավված ինստիտուտները 
Նախագիծը մշակվել է ՀՀ էկոնոմիկայի նախարարության կողմից։
6. Ակնկալվող արդյունքը
Ծրագրի երկարաձգման արդյունքում շահառու ընկերությունները կարող են ավարտին հասցնել իրենց ներդրումային և արտադրական ծրագրերը՝ ապահովելով բարդ տեխնոլոգիական ապրանքների թողարկում (որոնք ներառված չեն լինի արտահանման սահմանափակումների ցանկում) և տեղական արտադրության ավելացում։ 
7․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Սույն որոշման նախագիծը բխում է ՀՀ Կառավարության 2021-2026թթ. ծրագրի «ՏՆՏԵՍՈՒԹՅՈՒՆ» բաժնի «Մշակող արդյունաբերություն» կետից։ Մշակվող արդյունաբերության զարգացման համար Կառավարության  առաջնահերթ նպատակներն են՝ քայլեր ձեռնարկել Հայաստանի արդյունաբերականացման ուղղությամբ և հնարավորինս երկարացնել արտադրական շղթան, խթանել տեխնոլոգիապես առավել բարդ և բարձր հավելյալ արժեք ստեղծող արտադրանքի թողարկումը։ 

